
                                ҚАЗАҚСТАН РЕСПУБЛИКАСЫ АТЫНАН

13 тамыз 2015 жылы                        		                       Құлсары қаласы

Атырау облысының Жылыой аудандық соты құрамында төрағалық етуші - судья Ж.С.Аятов, хатшылықта Ж.Оспан болып, аудан прокурорының көмекшісі А.Исмагулованың, талап қоюшы А.Н.Абеновтың және жауапкер өкілі Г.А.Айшуакованың қатысуларымен, өзінің ашық сот отырысында талап қоюшы Абенов Аманкос Наурызбаевичтің жауапкер Жылыой ауданы әкіміне қызметтен босату туралы өкімін заңсыз деп танып, күшін жою, қызметіне қайта орналастыру және моральдық залал өтемақысын өндіру туралы талап арызы бойынша азаматтық істі қарап,
 
  А Н Ы Қ Т А Ғ А Н Ы :

А.Н.Абенов сотқа талап арыз беріп, нақтылап, толықтырып, онда 21 шілде 2015 жылы Құлсары қаласында салынып жатқан жол құрылысы жұмыстарына қаражаттың толық көлемде бөлінбеуіне байланысты бекітілген кестеге сай жұмыс жасалмағандықтан өзіне жұмыстан босату туралы арыз беруді облыс әкімдігінде өткен жиналыста талап етілгенін, облыс әкімі аппаратының басшысының бөлмесіне барып арыз жазу керектігі айтылғанын, соның әсерінен денсаулығы нашарлағанын, сол бөлмеден шығып кетуге асығып арыз жазуға мәжбүр болғанын, дәрігерге қаралып, өзіне келіп, 23 шілде 2015 жылы арызын қайтарып алу туралы өтініш жазғанын, бірақ өтініші қараусыз қалдырылғанын, өз еркімен жұмыстан босату туралы арыз жазбағанын, жұмыстан заңсыз босатылғанын, қызметтен босату туралы өкім заң талаптарына сай қабылданбағанын, құқығы бұзылғанын, жұмыссыз қалып, уайымға салынып моральдық залал келтірілгенімен талабын негіздеп, Жылыой ауданы әкімінің 23 шілде 2015 жылғы №7-к санды қызметтен босату туралы өкімін заңсыз деп танып, күшін жоюды, Жылыой ауданы тұрғын үй коммуналдық шаруашылық, жолаушылар көлігі және автомобильдер жолдары бөлімінің басшысы қызметіне қайта орналастыруды және 100 000 теңге моральдық залал өтемақысын өндіруді сұраған.      
Сот отырысында талап қоюшы А.Н.Абенов талабын қуаттап, жиырма бір жылдан бері бюджет саласында жұмыс жасап келгенін, жол құрылысына бөлінуге тиісті қаражат бөлінбегенін, осыған байланысты жұмысты бекітілген кестемен жасайтын мүмкіндік жоқтығын, алайда жұмыс кестеге сай жасалмады деп жұмыстан босату туралы арыз жазуға мәжбүрлегенін, денсаулығы болмай қалып арыз жазып бергенін, өз еркімен жұмыстан босату туралы арыз жазбағанын, жұмысынан кетуге ниеті болмағанын көрсетіп, талабын қанағаттандыруды сұраған.
Сот отырысында жауапкер өкілі Г.А.Айшуакова талапты мойындамай, талап қоюшы қызметтен босату туралы арызды өз еркімен жазғанын, талабы негізсіз екенін көрсетіп, талапты қанағаттандырусыз қалдыруды сұраған.
Сот отырысында куә ретінде сұралған Ә.И.Шәкіров өзі Жылыой ауданы әкімі аппаратының басшысы болып қызмет атқаратынын, А.Абеновтың жұмыстан босату туралы арызын Жылыой ауданы әкімінен 22 шілде 2015 жылы сағат шамамен 10-11-де алғанын, арызды кадр бөліміне өкімнің жобасын дайындау үшін бергенін, А.Абенов арызын қайда жазғанын білмейтінін көрсетті. 
Сот отырысында куә ретінде сұралған Е.Бақтығалиев өзі А.Абеновтың жүргізушісі болып жұмыс атқаратынын, 21 шілде 2015 жылы автокөлікті жүргізіп А.Абеновпен бірге Атырау облысы әкімі аппаратына жиналысқа барғандарын, оның жиналысқа бара жатқанда көңіл-күйі жақсы болғанын,  А.Абенов жиналыстан шыққан соң жолға шыққандарын, жолда А.Абенов ауырып келгенін, сөйлеуге шамасы болмағанын, қолында өзімен бірге жүретін қан қысымын өлшейтін құралымен қан қысымын өлшеп, дәрі ішіп отырғанын, жұмыстан кететінін айтқанын, жолда қайта-қайта тоқтап ұзақ уақыт жүргендерін көрсетті. 
Сот, тараптарды, куәларды және прокурордың талап арызды қанағаттандырусыз қалдыру туралы қорытындысын тыңдап, іс құжаттарын зерттеп, төмендегі негіздермен талап арыз ішінара қанағаттандырылуға жатады деп табады.
Қазақстан Республикасының Конституциясының 13-бабының 2-бөлігне сай әркімнің өз құқықтары мен бостандықтарының сот арқылы қорғалуына құқығы бар. 
Қазақстан Республикасының Азаматтық кодексінің 9-бабының 1- бөлігіне сәйкес, азаматтық құқықтарды қорғауды сот: құқықтарды мойындату; құқық бұзылғанға дейiнгi болған жағдайды қалпына келтiру; құқықты бұзатын немесе оның бұзылу қаупiн туғызатын әрекеттерге тыйым салу; мiндеттi заттай орындатуға ұйғарым шығару; залалдарды, төленетiн айыпты өндiртiп алу; мәмiленi жарамсыз деп тану; моральдық зиянның өтемiн төлету; құқық қатынастарын тоқтату немесе өзгерту; мемлекеттiк басқару органының немесе жергiлiктi өкiлдi не атқарушы органның заңдарға сәйкес келмейтiн құжатын жарамсыз немесе орындауға жатпайды деп тану; азаматтың немесе заңды тұлғаның құқыққа ие болуына немесе оны жүзеге асыруына кедергi жасағаны үшiн мемлекеттiк органнан немесе лауазымды адамнан айыппұл өндiртiп алу арқылы, сондай-ақ заң құжаттарында көзделген өзге де әдiстермен жүзеге асырады. 
Қазақстан Республикасының Еңбек кодексінің 57-бабының 1 және 5- бөліктеріне сәйкес қызметкер жұмыс берушіге кемінде бір ай бұрын жазбаша ескерте отырып, еңбек шартын өзінің бастамасы бойынша бұзуға құқылы.
Қызметкер осы бапта көзделген ескерту мерзімі ішінде еңбек шартын бұзу туралы өтінішін жазбаша нысанда қайтарып алуға құқылы.
Іс құжаттарына қарағанда, 04 ақпан 2010 жылғы Жылыой ауданы әкімінің өкімімен талап қоюшы А.Н.Абенов Жылыой ауданы әкімінің орынбасары лауазымынан босатылып, Жылыой ауданы тұрғын үй коммуналдық шаруашылық, жолаушылар көлігі және автомобильдер жолдары бөлімінің басшысы қызметіне тағайындалған.
Жылыой ауданы әкімінің 23 шілде 2015 жылғы №7-к санды өкімімен Қазақстан Республикасының 1999 жылғы 23 шілдедегі «Мемлекеттік қызмет туралы» заңының 27-бабының 1-тармағының 1-тармақшасына сәйкес А.Н.Абенов қызметінен босатылған. 
А.Н.Абеновті қызметінен босатуға оның арызы негіз болғаны көрсетілген.
21 шілде 2015 жылғы талап қоюшы А.Н.Абеновтың арызына қарағанда, онда ол өзін өз еркімен жұмыстан босатуды сұраған.
Алайда, талап қоюшы өзінің бұл арызында жұмыстан босату уақытын көрсетпеген. 
Тараптардың арасында заңда көзделген ескерту мерзімі аяқталғанға дейін еңбек шартын бұзу мүмкіндігі жөнінде келісімнің болғандығын қуаттайтын дәлелдемені жауапкер Қазақстан Республикасының Азаматтық іс жүргізу кодексінің 65-бабына және 66-бабының 1-бөлігіне сәйкес сотқа табыс етпеген. 
Демек, қызметкер мен жұмыс берушінің арасында заңда көзделген ескерту мерзімі аяқталғанға дейін еңбек шартын бұзу мүмкіндігі жөнінде  жазбаша келісім болмаған.
Тараптар арасында жазбаша келісім болмағандығына қарамастан жауапкер ескерту мерзімі өткенге дейін негізсіз талап қоюшыны қызметінен босату туралы өкім қабылдаған.
23 шілде 2015 жылы талап қоюшы А.Н.Абенов  Жылыой ауданы әкіміне арыз беріп, онда 21 шілде 2015 жылы өзін жұмыстан босату жөнінде қысымшылықпен жазылған арызын қайтарып беруді және жұмысына қосуды сұраған, аталған арыз 24 шілде 2015 жылы кіріске алынған.
Бұдан талап қоюшының заңда көзделген ескерту мерзімі ішінде еңбек шартын бұзу туралы өтінішін өзіне қайтарып беруді сұрағаны көрінеді.
Алайда, жауапкер талап қоюшының жұмыстан босату туралы жазған арызын өзіне кері қайтармай, талап қоюшының өз өтінішін бір айлық мерзім өткенге дейін қайтарып алу құқығын бұзған. 
Қазақстан Республикасының Еңбек кодексінің 62-бабының 2- бөлігінің талабына сай жұмыс берушінің актісінде осы Кодекске сәйкес еңбек шартын тоқтатудың негізі көрсетілуге тиіс. 
Кодекстің бұл талабы жауапкермен бұзылып 23 шілде 2015 жылғы №7-к санды талап қоюшыны қызметтен босату туралы өкімінде Еңбек кодексінің қай бабына, бөлігіне сәйкес талап қоюшымен еңбек шартын тоқтатудың негізі мүлдем көрсетілмеген.
Мұндай жағдайда, жауапкердің 23 шілде 2015 жылғы №7-к санды талап қоюшыны қызметтен босату туралы өкімі заңсыз болып табылады.
Талап қоюшының жұмыстан босату туралы арызын үш күннен соң кері қайтарып беруді сұрауы, оның өз еркімен бір жолата жұмыстан босауына ниеті болмағанын бекітеді.
Сонымен қатар, талап қоюшының 21 шілде 2015 жылы облыс әкімдігінде өткен жиналыстан соң облыс әкімі аппаратының басшысының бөлмесінде денсаулығы нашарлап, бөлмеден шығып кетуге асығып жұмыстан босату туралы арызды сол жерде жазуға мәжбүр болғаны туралы уәжін сот негізді деп табады, себебі сот отырысында куә ретінде сұралған Е.Бақтығалиев талап қоюшының жиналыстан шыққан соң денсаулығы нашарлағанын қуаттаған.
Талап қоюшы жұмыстан босату туралы арызын тікелей 21 шілде 2015 жылы өзінің жұмыс берушісі - Жылыой ауданы әкіміне жазғаны іс құжаттармен бекітілмейді, себебі оның арызы Жылыой ауданы әкімдігінде 21 шілде 2015 жылы кіріске қабылданбаған.
  Жауапкер өкілінің жұмыстан босату туралы арыздар Бас прокурордың  бұйрығымен бекітілген Жеке және заңды тұлғалардың өтініштерін есепке алу Ережесіне сай кіріске алынбайтыны туралы уәжі негізсіз, бұл Ережеге сай Жеке және заңды тұлғалардың өтініштерін есепке алу мен мәліметтер ұсыну барысында, мемлекеттік қызмет көрсету мәселелері бойынша келіп түскен өтініштер есепке алынбайтыны көрсетілген.
         Қазақстан Республикасының Азаматтық іс жүргізу кодексінің 5-бабына сай, азаматтық сот ісін жүргізудің міндеттері азаматтардың, мемлекеттің және ұйымдардың бұзылған немесе даулы құқықтарын, бостандықтарын және заңмен қорғалатын мүдделерін қорғау, заңдылық пен құқық тәртібін нығайту, құқық бұзушылықтың алдын алу болып табылады.
        Қазақстан Республикасының Еңбек кодексінің 177-бабының 1-бөлігіне сай, еңбек шарты бұған заңды негізсіз тоқтатылған жағдайда, жеке еңбек дауын қарау жөніндегі орган қызметтерді бұрынғы жұмысына қайта алу туралы шешім шығарады. 
Талап қоюшының арызын заңда көзделген мерзімде қайтарып алу құқығы бұзылуына, қызметінен заңды негізсіз босатылуына, қызметтен босату туралы өкім заң талабына қайшы келуіне және талап қоюшының жұмыстан босату туралы арызын өз еркімен жазбауына байланысты оның қызметтен босату туралы өкімді заңсыз деп танып, күшін жою және қызметіне қайта орналастыру туралы талабы негізді әрі заңды болып табылады, іс құжаттарымен қуатталады, сондықтан талаптың бұл бөлігі толық қанағаттандырылып, оның бұзылған құқығы қалпына келтірілуге жатады.
Моральдық залал өтемақысын өндіру туралы талап қанағаттандырылуға жатпайды, себебі қандай өзiндiк мүлiктiк емес игiлiктерi мен құқықтарының бұзылғаны, кемсiтiлгені немесе олардан айырылғаны жөнінде талап негізделмей тиісті дәлелдеме табыс етілмеген. 
Сот шешімді сот отырысында зерттелген дәлелдемелер негізінде және  істі талапкер мәлімдеген талап қоюлардың шегінде қарады.
Жоғарыдағылар негізінде, Қазақстан Республикасының АІЖК-нің  217-221-бабтарын басшылыққа алып, сот

     Ш Е Ш І М   Е Т Т І :

Талап қоюшы Абенов Аманкос Наурызбаевичтің жауапкер Жылыой ауданы әкіміне қызметтен босату туралы өкімін заңсыз деп танып, күшін жою, қызметіне қайта орналастыру және моральдық залал өтемақысын  өндіру туралы талабы ішінара қанағаттандырылсын.
Жылыой ауданы әкімінің 23 шілде 2015 жылғы №7-к санды А.Н.Абеновті Жылыой ауданы тұрғын үй коммуналдық шаруашылық, жолаушылар көлігі және автомобильдер жолдары бөлімінің басшысы қызметінен босату туралы өкімі заңсыз деп танылсын, күші жойылсын.
Абенов Аманкос Наурызбаевич Жылыой ауданы тұрғын үй коммуналдық шаруашылық, жолаушылар көлігі және автомобильдер жолдары бөлімінің басшысы қызметіне қайта орналастырылсын.
Талаптың 100 000 теңге моральдық залал өтемақысын өндіру бөлігі қанағаттандырылусыз қалдырылсын.
Шешімнің қызметіне қайта орналастыру бөлігі дереу орындаулыға жолдансын.
Шешімге, көшірмесі берілген күннен бастап он бес күн ішінде Атырау облыстық сотының азаматтық және әкімшілік істер жөніндегі апелляциялық сот алқасына Жылыой аудандық соты арқылы Қазақстан Республикасының АІЖК-нің 334, 335-баптарының талаптарын сақтай отырып шағымдануға, наразылық беруге болады.
    

          Төрағалық етуші                                                                   Ж.С.Аятов


